
Qmpringan mplutuc uyas rmri Sediqg cbiyaw

Mpdudu muyas mi rmri uyas Sediq cbiyaw u, mptluluc dha nanaqg ka
gmpah gpahun nii, binaw wada kmdudul mquri alang brnux ka mbbiyax
dha, wada kkrinah uka ka waya uyas Sediq cbiyaw, ana nanag ini kpiya ka
rudan mkla muyas na, nasi uka Sedig musa mssriyux mi mllutuc muyas,
uka ka dhiya daw musa uka ka uyas pnyasan dha uri da.

MIlatac nami sapah pyasan ka cnduray nii, dsun nami mptsa musa gmita
“Qmpringan mplutuc uyas rmri Sediq cbiyaw.” Rmngaw mnan ka mptsa,
“Uyas mi rr1 Sediq cbiyaw, waya spuda nanaq Ingungan dha asi prhnang
uyas mi asi pstutuy gagay dha, pnsdhu pllutuc drudan kiya pnhiya dha,
spuda ta diyax gmita pnteura dha, bligi ta gmita mi mbahang ka waya
knmalu ta nii.

Qmpringan mplutuc uyas rmri Sediq cbiyaw nii u, pnrdingan dha
hngkawas mpusal kbuy mpitu, babaw snpngan muda smmli waya uyas
sediqun, spuda dndulan pusu empdudu mpuyas Obin Nawi, mttuku balay ka
pngtaan dha uyas sedigun, cnkulan dmudu mpsluhay Cng-Yi Hwun muda
pgiri ka dhiya, muda pllutuc pgita knmalu waya sediqun, kiya mpusal kbkuy

hngkwasan maxal dha idas maxal tru diyax, spuda dha “Uyas kmeki” Sediq

cbiyaw, “Qmpringan mplutuc uyas rmri Sediq cbiyaw” wada dha pskryaan
matas sa gmpringan mpsku waya ssalu.

Kluwan uyas Sediqg cbiyaw u nigan uyas rmri, uyas smbaruh, uyas
tmcamac, uyas nagah kuxul, uyas kmdamac, uyas pndakar, uyas kndusan
chiyaw. Kluwan qgiya uyas u nigan lubu gagaw, lubu burux, lubu dha, lubu
spac. Kluwan rri dha u nigan Imlamu rriwan hhiyi mi rriwan gqgagay uri.
Snlhayan dha mi pngtaan dha uuyas mi rrri Sediq cbiyaw nii, sntangan dha u
Iyux pllutuc uyas mi rri dha ana beytag knuwan.

Kndusan Sediq cbhiyaw u, smtrung wwaya smsman qgpahun tmdxral,
umalag mi tmcamac, ini dha srhuqi muda smqgaras muda kana ka ddaun nii.
Hmrinah rima hngkwasan ciida, nigan snpngan dha muda knttu smluhay mi
muda Imawa burah Sedig miyah tumal gmpringan dha, uxay uri u musa
tumal gmpringan mntna dhiya muda msupu ppqita, saan dha pllutut ana

beytag knuwan ka uyas mi rri Sediq cbiyaw.

